
17 mart 2022-ci il, cümə axşamı2

Azərbaycan və Niderland  
XİN-ləri arasında növbəti  
siyasi məsləhətləşmələr

Martın 15-də Azərbaycan Respublikasının 
Xarici İşlər Nazirliyi ilə Niderland Krallığının 
Xarici İşlər Nazirliyi arasında növbəti siyasi 
məsləhətləşmələr keçirilib.

Xarici İşlər Nazirliyinin Mətbuat xidməti idarəsindən 
AZƏRTAC-a bildiriblər ki, nümayəndə heyətlərinə Azərbaycan 
tərəfindən xarici işlər nazirinin müavini Xələf Xələfov,  Niderland 
tərəfindən isə bu ölkənin Xarici İşlər Nazirliyinin siyasi məsələlər 
üzrə baş direktoru Thijs van der Plas rəhbərlik ediblər.

Məsləhətləşmələr zamanı 2022-ci ilin aprel ayında 
Azərbaycan və Niderland arasında diplomatik əlaqələrin 
yaradılmasının 30 illiyinin qeyd olunacağı, bu müddət ərzində 
ölkələrimiz arasında münasibətlərin bütün sahələrində, 
o cümlədən siyasi, mədəni, humanitar sahələrdə inkişaf 
 etdiyi bildirilib. Həmçinin iki ölkə arasında əlaqələrin hazırkı 
vəziyyəti təhlil olunub və əməkdaşlıq perspektivləri barədə fikir 
mübadiləsi aparılıb. İkitərəfli ticari- iqtisadi əlaqələr üçün geniş 
potensial imkanların mövcud olduğu qeyd edilib.

Tərəflər iki ölkənin Xarici İşlər nazirlikləri arasında siyasi 
məsləhətləşmələrin keçirilməsinin əhəmiyyətini  vurğulayıb və bu 
xüsusda, siyasi müstəvidə əməkdaşlığın davam etdirilməsində 
maraqlı olduqlarını ifadə ediblər.

 X.Xələfov qarşı tərəfə 44 günlük Vətən müharibəsi və 
üçtərəfli bəyanatların imzalanmasından sonra bölgədə  mövcud 
olan vəziyyət, işğaldan azad olunmuş ərazilərdəki dağıntıların 
miqyası və orada həyata keçirilən bərpa və yenidən quruculuq 
işləri barədə ətraflı məlumat verib.

Daha sonra tərəflər arasında qarşılıqlı maraq  doğuran digər 
məsələlər, regional və beynəlxalq təhlükəsizlik məsələləri, eyni 
zamanda, Ukraynadakı vəziyyət üzrə fikir mübadiləsi aparılıb.

Səfər çərçivəsində X.Xələfov Niderland Krallığı  Senatının 
xarici məsələlər, müdafiə və inkişafa yardım üzrə daimi 
komitəsinin sədri Ernest Bastiaan von Apeldoorn ilə görüş 
 keçirib və iki ölkə arasında əlaqələrin inkişaf perspektivlərinə 
dair müzakirələr aparılıb.

Zakari Qros:  Fransa Azərbaycanla  
münasibətlərin inkişafına böyük önəm verir 

Milli Məclisin sədri Sahibə 
Qafarova martın 16-da Fransa 
Respublikasının ölkəmizdəki 
fövqəladə və səlahiyyətli səfiri 
Zakari Qrosla görüşüb. 

Parlamentin Mətbuat və 
ictimaiyyətlə əlaqələr şöbəsindən 
AZƏRTAC-a bildirilib ki, Milli Məclisin 
sədri ölkələrimiz arasında diplomatik 
münasibətlərin qurulmasının 30-cu il-
dönümünün tamam olduğunu bildirərək 
ikitərəfli münasibətlərin inkişafında 
yüksək səviyyəli səfərlərin və görüşlərin 
xüsusi rolunu qeyd edib. 

Hazırda Azərbaycan ilə Fransa 
arasında siyasi, iqtisadi, humanitar və 
digər sahələrdə münasibətlərin mövcud 
olduğunu deyən Sahibə Qafarova bu 
istiqamətdə daha böyük potensialın 
mövcud olduğunu diqqətə çatdırıb. O, 
əməkdaşlığa dair hüquqi bazanın daha 
da zənginləşdiriləcəyinə inamını ifadə 
edib. 

Azərbaycanla Avropa İttifaqı (Aİ) 
arasında geniş və səmərəli əməkdaşlıq 
əlaqələrindən danışan Milli Məclisin 
sədri ölkəmizin Aİ ilə bərabərhüquqlu 
tərəfdaşlığa əsaslanan münasibətləri 
inkişaf etdirməkdə maraqlı olduğunu 
diqqətə çatdırıb. Avropa İttifaqının 
ölkəmizin əsas ticarət tərəfdaşı oldu-
ğunu deyən Milli Məclisin sədri tərəflər 
arasında enerji sahəsində əməkdaşlıq 
strateji xarakter daşıdığını qeyd edib. 
Bildirilib ki, Azərbaycan neftlə ya-
naşı, həm də Avropanın etibarlı qaz 
tədarükçüsünə çevrilib. 

İkitərəfli münasibətlərin  inkişafında 
parlamentlərarası əlaqələrin əhəmiyyə-
tindən danışan Sahibə Qafarova 
hər iki ölkənin qanunverici orqanla-
rında dostluq qruplarının fəaliyyət 

göstərdiyini bildirib, bu çərçivədə 
2020-ci və 2021-ci illərdə Fransadan 
olan parlament nümayəndə heyətlərinin 
ölkəmizə səfərlər etdiklərini, bu səfərlər 
çərçivəsində Gəncə şəhərində və Ağ-
dam rayonunda olduqlarını xatırladıb. 
O deyib ki, fransalı parlamentarilərin 
ölkəmizə münasibətdə obyektiv olması 
və real faktlara istinad etməsi baxımın-
dan belə səfərlər vacib rol oynayır. 

Milli Məclisin sədri Avropa Parla-
mentinin 2022-ci il 10 mart tarixli qərəzli 
qətnaməsinə də toxunaraq, vurğulayıb 
ki, bu sənəd tamamilə Ermənistanın 
və Avropa Parlamentindəki erməni 
lobbisinin bəslədiyi yalan məlumatlara 
əsaslanır, Azərbaycan torpaqlarının 30 
illik işğalından irəli gələn reallıqları təhrif 
edir. Sahibə Qafarova bu qətnamənin Aİ 

rəhbərliyinin Cənubi Qafqazda sülhün, 
sabitliyin və təhlükəsizliyin qorunması 
istiqamətində son vaxtlar göstərdiyi 
səylərə də tamamilə zidd olduğunu 
diqqətə çatdırıb. 

Ermənistan tərəfindən 30 ilə yaxın 
işğal altında saxlanılan Azərbaycan 
torpaqlarında bütün infrastrukturun 
tamamilə dağıdıldığını, maddi-mədəni 
sərvətlərimizin talan edildiyini bildirən 
Sahibə Qafarova 67 məscidin, o 
cümlədən yüzlərlə mədəniyyət 
abidəsinin məhv edildiyini vurğulayıb. 

Artıq Qarabağ münaqişəsinin tarixə 
qovuşduğunu diqqətə çatdıran Milli 
Məclisin sədri məcburi köçkünlərin 
öz doğma yurdlarına qayıtmaları 
üçün azad edilmiş ərazilərin mina-
lardan təmizləndiyini, bərpa işlərinin 

 aparıldığını deyib. Bildirilib ki, həmin 
ərazilərdə kommunikasiyaların bərpası, 
həyata keçiriləcək layihələr bütün regio-
nun inkişafına təkan verəcək.

Səmimi görüşə görə minnətdarlığını 
ifadə edən səfir Zakari Qros ölkəsinin 
Azərbaycanla münasibətlərin inkişafına 
böyük önəm verdiyini deyib. Səfir iki 
ölkə arasında dialoq və münasibətlərə 
toxunub, iqtisadi, humanitar və təhsil 
sahələrində əməkdaşlığı qeyd edib. 

Regionda sülh və təhlükəsizliyin 
təmin olunmasından danışan səfir 
Z.Qros nəqliyyat və kommunikasi-
ya layihələri, Şərq-Qərb nəqliyyat 
dəhlizinin əhəmiyyətindən danışıb.

Görüşdə tərəfləri maraqlandıran 
digər məsələlər barəsində də fikir 
mübadiləsi aparılıb.

Hikmət Hacıyev:  İşğaldan azad edilmiş Ağdam, Füzuli və 
Cəbrayıl rayonlarında səhra missiyası həyata keçirilib

Aİ, BMT və Dünya Bankının birgə 
“Bərpa və sülh quruculuğunun 
qiymətləndirilməsi” komandası ilə 
səmərəli müzakirələr apardıq. 

AZƏRTAC xəbər verir ki, bunu Azərbaycan 
Prezidentinin köməkçisi – Prezident Administrasi-
yasının Xarici siyasət məsələləri şöbəsinin müdiri 
Hikmət Hacıyev tviter səhifəsində etdiyi paylaşımda 
bildirib. Prezidentin köməkçisi qeyd edib ki, səhra 

missiyası işğaldan azad edilmiş Ağdam, Füzuli və 
Cəbrayıl rayonlarında həyata keçirilib. Azərbaycan 
Hökumətinin münaqişədən sonrakı yenidənqurma 
gündəliyinin səylərinə beynəlxalq ictimaiyyətin 
dəstəyi vacibdir.

“Azərbaycan Respublikasının Energetika Nazirliyi ilə 
Türkiyə Respublikasının Energetika və Təbii Sərvətlər 
Nazirliyi arasında təbii qazın tədarükünə dair Anlaşma 

Memorandumu”nun təsdiq edilməsi haqqında
Azərbaycan Respublikası Prezidentinin Fərmanı
Azərbaycan Respublikası Konstitusiyası-

nın 109-cu maddəsinin 17-ci bəndini rəhbər 
tutaraq qərara alıram:

1. 2021-ci il dekabrın 22-də Bakı 
şəhərində imzalanmış “Azərbaycan Respub-
likasının Energetika Nazirliyi ilə Türkiyə Res-
publikasının Energetika və Təbii Sərvətlər 
Nazirliyi arasında təbii qazın tədarükünə dair 
Anlaşma Memorandumu” təsdiq edilsin.

2. Bu Fərmanın 1-ci hissəsində göstərilən 
Anlaşma Memorandumu qüvvəyə mindikdən 
sonra Azərbaycan Respublikasının 

 Energetika Nazirliyi onun müddəalarının 
həyata keçirilməsini təmin etsin.

3. Azərbaycan Respublikasının Xarici 
İşlər Nazirliyi Anlaşma  Memorandumunun 
qüvvəyə minməsi üçün zəruri olan 
dövlətdaxili prosedurların yerinə yetirildiyi 
barədə Türkiyə Respublikası Hökumətinə 
bildiriş göndərsin.

İlham ƏLİYEV 
Azərbaycan Respublikasının Prezidenti

Bakı şəhəri, 16 mart 2022-ci il

“Azərbaycan Respublikası Hökuməti ilə  
Birləşmiş Millətlər Təşkilatının Təhsil, Elm və 

Mədəniyyət üzrə Təşkilatı arasında Etimad Fondları 
Layihəsi Sazişi”nin təsdiq edilməsi haqqında

Azərbaycan Respublikası Prezidentinin Fərmanı
Azərbaycan Respublikası Konstitusiyası-

nın 109-cu maddəsinin 17-ci bəndini rəhbər 
tutaraq qərara alıram:

1. 2021-ci il dekabrın 20-də Paris 
şəhərində imzalanmış “Azərbaycan Res-
publikası Hökuməti ilə Birləşmiş Millətlər 
Təşkilatının Təhsil, Elm və Mədəniyyət üzrə 
Təşkilatı arasında Etimad Fondları Layihəsi 
Sazişi” təsdiq edilsin.

2. Bu Fərmanın 1-ci hissəsində göstərilən 
Saziş qüvvəyə mindikdən sonra Azərbaycan 
Respublikasının Nazirlər Kabineti onun 

müddəalarının həyata keçirilməsini təmin 
etsin.

3. Azərbaycan Respublikasının  Xarici 
İşlər Nazirliyi Sazişin qüvvəyə minməsi 
üçün zəruri olan dövlətdaxili prosedurların 
yerinə yetirildiyi barədə Birləşmiş Millətlər 
Təşkilatının Təhsil, Elm və Mədəniyyət üzrə 
Təşkilatına bildiriş göndərsin.

İlham ƏLİYEV 
Azərbaycan Respublikasının Prezidenti

Bakı şəhəri, 16 mart 2022-ci il

Ukraynadakı vəziyyətlə əlaqədar 
daha 184 vətəndaşımız Rumıniyadan 

ölkəmizə təxliyə olunub
Ukraynadakı 

vəziyyətlə əlaqədar 
Rumıniyadan daha 184 
vətəndaşımız bu ölkənin 
Yassi səhərindən 
Azərbaycana təxliyə 
edilib. Onlardan 16-sı 
uşaqdır. 

AZƏRTAC xəbər verir 
ki, indiyədək “Azərbaycan 
Hava Yolları” QSC-nin 
təyyarələri ilə həyata 
keçirilən təxliyə zamanı 
əsasən  qadınlara, uşaqlara, 
ahıllara və səhhətində prob-
lem olanlara üstünlük verilib. 
Ölkəmizə təxliyə olunan 
vətəndaşlarımız göstərilən 
diqqətə və qayğıya görə 

dövlətimizin başçısına 
minnətdarlıqlarını bildiriblər. 

Dövlət Miqrasiya 
Xidmətinin məlumatına 
görə, indiyədək 10 minə ya-
xın vətəndaşımız Ukrayna-
dan ölkəmizə təxliyə olunub. 

Qeyd edək ki, Ukrayna 
ilə həmsərhəd ölkələrdən 
vətəndaşlarımızın çarter 
reysləri və avtobuslarla 
təxliyəsi bundan sonra da 
davam edəcək.

Azərbaycan və Türkiyənin xarici işlər 
nazirləri arasında telefon danışığı olub

Martın 16-da Azərbaycan Respublikasının xarici işlər naziri Ceyhun 
Bayramov ilə Türkiyə Respublika sının xarici işlər naziri Mövlud Çavuşoğlu 
arasında telefon danışığı olub.

Xarici İşlər Nazirliyinin Mətbuat xidməti 
idarəsindən AZƏRTAC-a bildiriblər ki, 
nazirlər bölgədəki cari vəziyyət, o cümlədən 
Ukrayna ətrafındakı məsələlərlə bağlı fikir 

mübadiləsi aparıblar. Tərəflər, həmçinin 
qarşılıqlı maraq  doğuran digər məsələləri 
müzakirə ediblər.

Azərbaycan Respublikası  
Nazirlər Kabinetinin Qərarı

№ 81       Bakı şəhəri, 15 mart 2022-ci il

Azərbaycan Respublikası Nazirlər Kabi-
netinin 2017-ci il 10 mart tarixli 86 nömrəli 
Qərarı ilə təsdiq edilmiş “Dövlət qulluğuna 
qəbul, dövlət qulluğunda fəaliyyətin davam 
etdirilməsi və dövlət qulluğu vəzifələrinin 
tutulması məqsədi ilə keçirilən test imtahan-
ları üçün test nümunələrinin hazırlanması, 
ekspertizası, təsdiqi, test imtahanının təşkili, 
keçirilməsi, qiymətləndirmənin aparılması 
Qaydası”nda dəyişiklik edilməsi barədə

“Pasportlar haqqında”, “Dövlət qulluğu 
haqqında”, “Diplomatik xidmət haqqında” 
Azərbaycan Respublikasının  qanunlarında və 
Azərbaycan Respublikasının Vergi Məcəlləsində 
dəyişiklik edilməsi barədə” Azərbaycan 
 Respublikasının 2021-ci il 20 dekabr tarixli 437-
VIQD nömrəli Qanununun tətbiqi, Azərbaycan 
Respublikası  Prezidentinin “İnzibati və yardımçı 
vəzifələrin Təsnifat Toplusunun təsdiq edilməsi 
haqqında” 2003-cü il 4 avqust tarixli 911 
nömrəli və “Dövlət qulluğu vəzifəsinin tutulması 
məqsədi ilə müsahibə keçirilməsi Qaydası”nın 
təsdiq edilməsi haqqında” 2017-ci il 21 iyun 

tarixli 1480 nömrəli fərmanlarında dəyişiklik 
edilməsi barədə” Azərbaycan Respublikası 
Prezidentinin 2022-ci il 22 yanvar tarixli 1580 
nömrəli Fərmanının 3-cü hissəsinə əsasən 
Azərbaycan Respublikasının Nazirlər Kabineti 
qərara alır:

Azərbaycan Respublikası Nazirlər Kabine-
tinin 2017-ci il 10 mart tarixli 86 nömrəli Qərarı 
(Azərbaycan Respublikasının Qanunvericilik 
Toplusu, 2017, № 3, maddə 485, № 11, maddə 
2175; 2019, № 4, maddə 745; 2020, № 1, 
maddə 71) ilə təsdiq edilmiş “Dövlət qulluğuna 
qəbul, dövlət qulluğunda fəaliyyətin davam 
etdirilməsi və dövlət qulluğu vəzifələrinin tutul-
ması məqsədi ilə keçirilən test imtahanları üçün 
test nümunələrinin hazırlanması, ekspertizası, 
təsdiqi, test imtahanının təşkili, keçirilməsi, 
qiymətlən-dirmənin aparılması Qaydası”nın 
1.1-ci bəndindən “fəaliyyət göstərən səfirlik və 
konsulluqlarında təyin olunan” sözləri çıxarılsın.

Əli ƏSƏDOV  
Azərbaycan Respublikasının  

Baş naziri

 
Nazirlər Kabinetinin Qərarı

№ 84       Bakı şəhəri, 15 mart 2022-ci il

“Azərbaycan Respublikası Energetika 
Nazirliyinin kollegiyasının tərkibi haqqında” 
Azərbaycan Respublikası Nazirlər Kabine-
tinin 2014-cü il 8 oktyabr tarixli 325 nömrəli 
Qərarında dəyişiklik edilməsi barədə

 
Azərbaycan Respublikası Prezidentinin 

2014-cü il 11 aprel tarixli 149 nömrəli Fərmanı 
ilə təsdiq edilmiş “Azərbaycan Respublikasının 
Energetika Nazirliyi haqqında Əsasnamə”nin 
5.8-ci bəndinə əsasən Azərbaycan Respublikası 
Energetika Nazirliyinin təklifini nəzərə alaraq, 
Azərbaycan Respublikasının Nazirlər Kabineti 
qərara alır:

“Azərbaycan Respublikası Energetika 
Nazirliyinin kollegiyasının tərkibi haqqında” 

Azərbaycan Respublikası Nazirlər  Kabinetinin 
2014-cü il 8 oktyabr tarixli 325 nömrəli 
Qərarının (Azərbaycan Respublikasının 
 Qanunvericilik Toplusu, 2014, № 10, maddə 
1296; 2017, № 11, maddə 2139; 2018, № 2,  
maddə 353; 2021, № 7, maddə 870) 1-ci 
hissəsində “Azərbaycan Respublikası Energeti-
ka Nazirliyinin Aparat rəhbərinin müavini – daxili 
nəzarət şöbəsinin müdiri” sözləri “Azərbaycan 
Respublikası Energetika Nazirliyi Aparatının 
daxili nəzarət şöbəsinin müdiri” sözləri ilə əvəz 
edilsin.

Əli ƏSƏDOV  
Azərbaycan Respublikasının  

Baş naziri

“Azərbaycan Respublikasının Əmək və Əhalinin 
Sosial Müdafiəsi Nazirliyi ilə Səudiyyə Ərəbistanı 

Krallığının İnsan Resursları və Sosial İnkişaf Nazirliyi 
arasında əmək sahəsində əməkdaşlığa dair Anlaşma 

Memorandumu”nun təsdiq edilməsi haqqında
Azərbaycan Respublikası Prezidentinin Fərmanı
Azərbaycan Respublikası Konstitusiyası-

nın 109-cu maddəsinin 17-ci bəndini rəhbər 
tutaraq qərara alıram:

1. 2021-ci il iyulun 13-də Bakı və Ər-
Riyad şəhərlərində imzalanmış “Azərbaycan 
Respublikasının Əmək və Əhalinin Sosial 
Müdafiəsi Nazirliyi ilə Səudiyyə Ərəbistanı 
Krallığının İnsan Resursları və Sosial 
İnkişaf Nazirliyi arasında əmək sahəsində 
əməkdaşlığa dair Anlaşma Memorandumu” 
təsdiq edilsin.

2. Bu Fərmanın 1-ci hissəsində göstərilən 
Anlaşma Memorandumu qüvvəyə mindikdən 
sonra Azərbaycan Respublikasının Əmək 

və Əhalinin Sosial Müdafiəsi Nazirliyi onun 
müddəalarının həyata keçirilməsini təmin 
etsin.

3. Azərbaycan Respublikasının Xarici 
İşlər Nazirliyi Anlaşma  Memorandumunun 
qüvvəyə minməsi üçün zəruri olan 
dövlətdaxili prosedurların yerinə  yetirildiyi 
barədə Səudiyyə Ərəbistanı Krallığı 
Hökumətinə bildiriş göndərsin.

İlham ƏLİYEV 
Azərbaycan Respublikasının Prezidenti

Bakı şəhəri, 16 mart 2022-ci il

